
Стихиры Крестовоздвижения на «Господи, воззвах», глас 6: 

 

Да будут уши Твои // внемлюще гласу моления моего.  

    Крест воздвизаемь / на нем Вознесеннаго Страсть  
пречистую / пети повелевает твари всей. / На том бо убив нас  
убившаго, / умерщвленныя оживил есть, / и удобри, и на  
Небесех жити сподоби, яко Милосерд, / премножеством  
благости. / Тем, радующеся, вознесем имя Его // и Того  
возвеличим крайнее снизхождение.  
 
Аще беззакония назриши, Господи, Господи, кто постоит?  

/ /Яко у Тебе очищение есть.  
    Моисей предобрази тя, / руки простер на высоту, / и  
побеждаше Амалика мучителя, / Кресте честный, верных  
похвало, / страдальцев утверждение, / апостолов удобрение, /  
праведных поборниче, / всех преподобных спасителю. / Тем  
тя воздвизаема зрящи, тварь веселится / и торжествует,  
славящи Христа, / тобою разстоящая собрашаго // крайнею  
благостию. 
      
Имене ради Твоего потерпех Тя, Господи, потерпе душа  
моя в слово Твое, // упова душа моя на Господа.  
    Кресте пречестный, / егоже обстоят чини ангельстии,  
веселящеся, / днесь воздвизаемь, / Божественным мановением  
возносиши вся / окрадением снеди отгнанныя / и в смерть  
поползшияся. / Темже тя сердцы и устнами, вернии,  
лобызающе, / священие почерпаем, / возносите, вопиюще,  
Христа, Преблагаго Бога, // и Того покланяйтеся  
Божественному подножию.  
 
Слава, и ныне, глас 2:  

    Приидите, вси языцы, / благословенному Древу  
поклонимся, / имже бысть вечная правда: / праотца бо Адама  
прельстивый древом / Крестом прельщается / и падает,  
низвержен, падением странным, / мучительством одержавый  
царское здание; / Кровию Божиею яд змиев отмывается, / и  
клятва разрушися осуждения праведнаго, / неправедным судом  
Праведнику осуждену бывшу; / Древом бо подобаше древо  
исцелити / и Страстию Безстрастнаго, яже на Древе, /  
разрешити страсти осужденнаго. / Но слава, Христе Царю, /  
еже о нас Твоему мудрому смотрению, / имже спасл еси всех, //  
яко Благ и Человеколюбец. 

